
 � İctimai fikir tariximizdə özünəməxsus yeri və 
rolu olan şəxsiyyətlərin böyüklüyü həm də bundadır ki, 
zaman onları unutdurmur. Əksinə, aradan ötən illər 
bu insanları daha yaxından tanıdır. Onların cəmiyyət 
qarşısındakı xidmətlərini dərk etmək, qərar tutduqları 
mənəvi ucalıqları görmək üçün imkan yaradır. 

Azərbaycan Xalq 
Cümhuriyyətinin elan olunmasının 
100-cü ildönümünün tamamlan-
dığı “Cümhuriyyət ili”ndə Şərqin 
bu ilk demokratik respublikasını 
qurub yaratmış fikir adamlarımızı 
hamımız böyük ehtiramla xatırla-
yırıq. Eyni zamanda fərqindəyik 
ki, belə işıqlı şəxsiyyətlərimizin 
sırası cümhuriyyət xadimlərimizlə 
tamamlanmır. Ölkənin inkişafında 
xidmətləri olan bu cür ziyalılarımız 
keşmiş sovet dövründə də yetişiblər, 
bu gün də yetişirlər və şübhə yox-
dur ki, xalqın gələcəyi də həmin 
şəxsiyyətlərin dəyərli ənənələrini 
davam etdirən mənəvi ardıcıllardan 
xali olmayacaq.

90 illik yubileyi respublika 
miqyasında qeyd edilən görkəmli 
dövlət xadimi, hüquqşünas 
alim, ictimai-siyasi xadim  Mur-
tuz Ələsgərov da millətin belə 
işıqlı simalarından biridir. O, 
Azərbaycan ictimai düşüncəsinin 
ötən əsrin 50-ci illərindən baş-
layaraq parlamağa başlayan 
görkəmli nümayəndələrindən idi. 
Cümhuriyyətin süqutundan sonra 
milli ideyaların bolşevik süngüsü 
qarşısındakı sarsıntısından, rep-
ressiya xofundan, ikinci dünya 
müharibəsinin ağrı-acılarından 
sonra  yavaş-yavaş özünə gəlib, 
yaralarını sağaldıb yenidən öz ta-
leyini düşünən xalqın yeni nəslinin 
təmsilçilərindən biri də o idi. 

Murtuz müəllim yaşı, təhsili, 
fəaliyyəti etibarilə sovet elmi 
elitasının nümayəndəsi kimi 
formalaşsa da, milli ruh, milli 
dövlətçilik düşüncəsi onun bütün 
varlığına hakim kəsilmişdi. O, 
ədalətli cəmiyyət, insan hüquq 
və azadlıqlarının təmin olunması, 
beynəlxalq hüquq normalarının qo-
runması arzusu ilə yaşayıb fəaliyyət 
göstərməklə, tələbələrə hüquq 
elmini öyrətməklə, insanlar arasında 
qanunun aliliyini təbliğ etməklə, 
əsl ziyalı və maarifpərvər şəxsiyyət 
olduğunu sübut edirdi. 

Bir çoxları kimi, onu hələ 
uşaqlıq və yeniyetməlik illərimdən 
Azərbaycan televiziyasının 
efirindən tanımışam. Onda Murtuz 
müəllim əvvəl “Qitələr-hadisələr”, 
ardınca “Planetimizin mənzərəsi” 
adı ilə yayımlanan siyasi məzmunlu 
verilişin əsas aparıcılarından idi. 
Onun 1950-1980-ci illər arasında 
– 30 ilə qədər böyük bir müddət 
ərzində apardığı bu verilişlər ta-
maşaçılar arasında çox populyarlıq 
qazanmışdı.Onda da dünyada indiki 
kimi çox mürəkkəb hadisələr baş 
verirdi. Müxtəlif ölkələr arasında 
qanlı qarşıdurmalar ara vermir-
di. Siyasi ixtilaflar, müharibələr, 
beynəlxalq toqquşmalar sadə 
insanların taleyinə ciddi təsir 
göstərirdi. Bu qarşıdurmaların əsas 
tərəflərindən biri kimi də təbii ki, 
keçmiş SSRİ çıxış edirdi. Ona görə 
də sovet adamları baş verənlərin 
mahiyyətini anlamağa çalışırdılar. 
Beynəlxalq aləmdə yaşananların 
şərhinə diqqət yetirirdilər. Professor 
Murtuz Ələsgərov da bu verilişlər 
vasitəsilə tamaşaçılara beynəlxalq 
aləmdəki yeniliklərin təhlilini çat-
dırırdı. Sovet quruluşunun ideoloji 
qəlibləri çərçivəsində də olsa, insan-
lara gerçəkləri anlatmağa çalışırdı. 
Onun aydın, səlis, təsiredici nitqi, 
məntiqi təfəkkürü, xarizmatik sima-
sı bu verilişləri tamaşaçılara sevdir-
mişdi. Həmin verilişlərdə təqdim 
edilən analitik materiallar Murtuz 
müəllimin Azərbaycan kütləvi in-

formasiya vasitələrinin, beynəlxalq 
icmal janrının inkişafına mühüm 
töhfəsi idi. Bu verilişlərə hər zaman 
böyük maraqla baxardım. Onlardan 
nəsə öyrənməyə çalışardım.  

Tale məni professor Murtuz 
Ələsgərovla həyatda ilk dəfə 
1972-ci ildə qarşılaşdırdı. Onda 
Azərbaycan Dövlət Universite-
tinin hüquq fakültəsində təhsil 
alırdım. Burada bizə dərs deyən 
müəllimlər arasında Murtuz 
müəllimin efirdən tanış siması-
nı görmək böyük bir sevinc idi. 
O, "Burjua ölkələrinin dövlət 
hüququ" fənnindən mühazirələr 
oxuyurdu. Murtuz Ələsgərovun 
mühazirələri çox maraqlı 
keçərdi. O, öz fənnini tələbələrə 
sevdirməyi çox böyük ustalıq-
la bacarırdı. Hətta dərslərə bir 
o qədər maraq göstərməyən ən 
intizamsız tələbələr də Murtuz 
müəllimin mühazirələrində işti-
raka can atardılar. Hamı qeydlər 
götürər, onun mühazirələrindən 
nəsə öyrənməyə çalışardı. 
İstəyirdik ki, müəllimimiz tələbə 
kimi bizdən narazı qalmasın. 
Ondan nəsə tənbehedici söz 
eşitməyək. Görünür, burada 
Murtuz müəllimin auditoriyaya 
daxil olan kimi adama sirayət 
edən zəhminin, səliqə-səhmanının, 
əsl müəllim, ziyalı obrazının da 
böyük rolu vardı. 

Fakültəni bitirdikdən sonra 
tələbə yoldaşlarımızla hərəmiz bir 
sahədə çalışmağa başladıq. Karye-
ramı məhkəmə sistemində davam 
etdirəsi oldum. Eyni zamanda, elmi-
tədqiqat fəaliyyəti də çox maraqlı 
gəlirdi. 90-cı illərin əvvəllərində 
namizədlik dissertasiyası işləmək 
üçün mövzu götürdüm. Tədqiqatı 
sahənin görkəmli alimlərindən 
birinin elmi rəhbərliyi ilə apar-
malı idim. Elmi rəhbərim olaraq 
kimi təklif etdiyimi soruşanda 
dərhal Murtuz müəllimin nurlu 
siması gözlərim önündə canlandı 
və onun adını çəkdim. Dedilər ki, 
professor Murtuz Ələsgərov öz 
yetirmələrinə qarşı kifayət qədər 
tələbkardır. Onun elmi rəhbərliyi 
altında  keyfiyyətsiz elmi iş müdafiə 
etmək mümkün deyil. Gərək elmi 
işin, məqalələrin səviyyəsi alimin 
meyarlarına cavab versin. Amma 
niyyətimdən dönmədim. Murtuz 
müəllimin elmi rəhbərliyi altında 
elmi-tədqiqat aparmaq, elmdə onun 
yetirməsi olmaq hər nə qədər çətin 
görünsə də, eyni zamanda çox 
qürurverici idi. 

Növbəti günlərin birində 
özünün buna razılığını almaqdan 
ötrü Bakı Dövlət Universitetinə 
yollandım. Keçmiş tələbəsini 
tanıyıb hörmətlə qarşıladı. İşlərimlə 
maraqlandı. Niyyətimi dinləyincə 
gülümsündü: "Siz axı məhkəmə 
sitemində çalışırsınız, məhkəmə 
sədrisiniz. Xeyli işləriniz var. 
Elmi-tədqiqata necə vaxt tapa-
caqsınız?". O zaman Zaqatala 
rayon məhkəməsinin hakimi idim. 
Məlumat verdim ki, işlədiyim rayon 
kriminogen baxımdan kifayət qədər 
sakit yerdir, sərəncamımızda o 
qədər də çox mürəkkəb işlər olmur. 
Ona görə də elmi-tədqiqat üçün 
vaxt qalır. Elə dissertasiya mövzusu 
götürməyimin bir səbəbi də budur. 
İstəyirəm ki, boş vaxtlarımdan 
daha səmərəli istifadə edərək həm 
hüquq sahəsində nəzəri cəhətdən 
təkmilləşim, həm də hansısa elmi 
problemin həllinə azacıq da olsa 
töhfə verim. 

Murtuz müəllim elmi rəhbərliyə 
razılıq verdi. Amma əsas şərti 
bundan ibarət oldu ki, qarşıma 
qoyduğum elmi məqsədə çatmaq-
dan ötrü səylə çalışacaq və yüksək 
keyfiyyətli bir dissertasiya ortaya 
qoyacağam. Tez-tez elmi rəhbərimlə 
görüşüb tövsiyələrini dinləyirdim. 
Müəyyən müddətdən sonra disser-
tasiya işini müdafiə üçün təqdim 
etdim. Onda Murtuz müəllim artıq 
Bakı Dövlət Univeritetinin rekto-
ru vəzifəsində çalışırdı. İş qrafiki 
həddən artıq gərgin olsa da, işlərinin 
çoxluğuna baxmayaraq elmi rəhbər 
kimi müdafiəmə gəldi. Dissertasiya 
haqqında müsbət fikirlər söylədi. 
Müdafiə prosesi uğurla keçdi. Şura 
mənə hüquq elmləri namizədi elmi 
dərəcəsinin verilməsi barədə qərar 
çıxardı. Bir neçə ildən sonra elmi 
tədqiqat işlərimi davam etdirərək 
doktorluq dissertasiyası üçün möv-
zu götürəndə də elmi məsləhətçi 
olaraq yenə Murtuz Ələsgərovu seç-
dim və bu böyük alimin rəhbərliyi 
altında doktorluq dissertasiyamı 
uğurla müdafiə etdim.

Azərbaycan Respublikası 
Milli Məclisinin sədri, Bakı Dövlət 
Universitetnin rektoru kimi mü-
hüm dövlət vəzifələrində işləmiş 
hüquq elmləri doktoru, profes-
sor, Azərbaycan Respublikasının 
Əməkdar hüquqşünası Murtuz 
Ələsgərovun taleyimdəki rolu, bu 
qeydlərdən də göründüyü kimi, 
çox böyük olub. Amma mən onun 
öz mənəvi böyüklüyü ilə dəstək 
verdiyi, düzgün yol göstərdiyi, 
xeyirxahlıq etdiyi yüzlərlə insandan 
yalnız biriyəm. 

Onun mənalı ömrü hər biri qü-
rur və fəxarət doğuran nümunələrlə 
zəngindir. Murtuz Ələsgərov 
çoxşaxəli, səmərəli fəaliyyəti, 
dövlət adamına xas olan möhkəm 
xarakter cizgiləri, alim və müəllim 
obrazı ilə bir çoxları üçün əsl 
şəxsiyyət örnəyi idi. O, 1928-ci ilin 
20 sentyabrında Gəncədə dünyaya 
göz açmışdı. Atasını tez itirmişdi. 
Bəlkə elə buna görədir ki, Murtuz 
Ələsgərovda əsl kişi xarakterinin 
əsasını təşkil edən vətənpərvərlik, 
güclü iradə, əzmkarlıq, el-obaya, 
xalqa tükənməz sevgi hissləri hələ 
uşaqlığından həyat amalı kimi for-
malaşmışdı. 

İlk təhsilini Gəncə şəhərindəki 
28 saylı məktəbdə almış, uşaq-
lığı, yeniyetməliyi İkinci Dünya 
müharibəsinin təlatümlü illərində 
keçmişdi. Amma həyatın ağır 
keşməkeşləri, qarşıya çıxan 
çətinliklər bu əzmkar gəncin 
təhsilinə, gələcəklə bağlı arzularına 
mane ola bilməmişdi. 

O, 1944-cü ildə məktəbi 
fərqlənmə attestatı ilə başa vuraraq, 
1945-ci ildə Azərbaycan Dövlət 
Universitetinin hüquq fakültəsinə 
qəbul olunur. Burada da universite-
tin ən zəkalı tələbələrindən biri kimi 
seçilir. Elminə, biliyinə, nümunəvi 
davranışılarına görə barmaqla 
göstərilir. 1950-ci ildə fakültəni 
fərqlənmə diplomu ilə bitirərək 

gələcək arzularının ardınca Mosk-
vaya gedir. SSRİ Elmlər Akademi-
yasının Dövlət və Hüquq İnstitutu-
nun əyani aspiranturasında təhsilini 
davam etdirməyə başlayır. Onun 
seçdiyi istiqamət beynəlxalq hüquq 
idi. Murtuz müəllim bu istiqaməti 
təsadüfən seçməmişdi. Ötən əsrin 
50-ci illərinə qədər Azərbaycanda 
beynəlxalq hüquq sahəsində 
mütəxəssislər, demək olar ki, yox 
idi. Murtuz müəllim də bu boşluğu 
görür, beynəlxalq hüquq sahəsində 
peşəkar mütəxəssis kimi yetişərək 
cəmiyyətə töhfə vermək istəyirdi. 

Aspirantura təhsilini başa 
vuraraq namizədlik dissertasiyası-
nı Moskvada uğurla müdafiə edir. 
Azərbaycanın beynəlxalq hüquq 
sahəsində ilk elmlər namizədi olur. 
1954-cü ildən əmək fəaliyyətinə 
başlayan Murtuz Ələsgərov 
ömrünün sonunadək Bakı Dövlət 
Universitetinin hüquq fakültəsində 
müəllim kimi çalışır. 1968-ci ildə 
universitetdə “Asiya və Afri-
kanın gənc müstəqil dövlətləri 
ilə SSRİ-nin beynəlxalq hüqu-
qi münasibətləri” mövzusunda 
doktorluq dissertasiyası müdafiə 
edərək hüquq elmləri doktoru olur. 
Milli elm tariximizdə bir çox ilklərə 
imza atmış Murtuz müəllim bu 
məqamda da daha bir tarix yazır. 
O, Azərbaycanda bu şərəfli ada 
layiq görülən ilk azərbaycanlı idi. 
1969-cu ildə isə ona beynəlxalq 
hüquq ixtisası üzrə professor elmi 
adı verildi. 

Müxtəlif illərdə Murtuz 
Ələsgərov Universitetdə baş 
müəllim, dosent, professor və ka-
fedra müdiri, 1993–1996-cı illərdə 
universitetin rektoru olmuşdu. Bu 
müddətdə minlərlə peşəkar hüquq-
şünas yetişdirmişdi. 

Cəmi 29 yaşında Bakı Dövlət 
Universitetinin beynəlxalq hüquq 
kafedrasının müdiri vəzifəsinə 
seçilərək, 8 il həmin kafedraya, 
1965-ci ildən ömrünün sonuna 
qədər isə dövlət hüququ kafedrasına 
rəhbərlik etmək, bu illərdə saysız-
hesabsız elmi məqalələri, sanballı 
monoqrafiyaları, televiziya şərhləri 
ilə cəmiyyətin mariflənməsinə 
xidmət göstərmək Murtuz 
müəllimin dərin savadının, qeyri-
adi erudisiyasının, parlaq zəkasının 
və bir o qədər də yüksək mənəvi 
keyfiyyətlərinin göstəricisi idi. 

Murtuz Ələsgərovun elmi 
fəaliyyəti təkcə peşəkar mütəxəssisi 
olduğu beynəlxalq hüquq sahəsi 
ilə məhdudlaşmırdı. O, konstitu-
siya hüququ, dövlət quruculuğu, 
ekologiya hüququ və s. mövzular-
da da fundamental əsərlər ortaya 
qoymuşdu. Hələ keçmiş SSRİ-də 
ekologiya hüququ anlayışı təzə-təzə 
meydana çıxanda "Təbiət və qanun" 
adlı monoqrafiya nəşr etdirərək 
diqqəti bu sahəyə cəlb edən ilk 
Azərbaycan alimi məhz o idi. Mur-
tuz müəllimin qələmindən çıxmış 
200-dən çox elmi əsəri, o cümlədən 
"Bərabərhüquqlu əməkdaşlıq", 
"SSRİ-nin milli dövlət quruluşu", 

"Azərbaycan Respublikasının 
milli dövlət quruluşu", "Asiya və 
Afrikanın gənc müstəqil dövlətləri 
ilə SSRİ-nin beynəlxalq hüquq 
münasibətləri", "Təbiət və qanun" 
kimi monoqrafiya və dərslikləri, 
həmmüəllifi olduğu "Siyasi 
nəzəriyyələr tarixi" adlı dərsliyi bu 
gün də tələbələrin, tədqiqatçıların 
öyrənmək üçün müraciət etdikləri 
əsas mənbələrdəndir. 

Universitetdə gənc hüquqşü-
nas kadrların hazırlanması, təbii 
ki, professor Murtuz Ələsgərovun 
fəaliyyətinin əsasını təşkil edirdi. 
Amma o təkcə tələbə auditori-
yalarında qapanıb qalmır, televi-
ziya efirində, "Bilik" cəmiyyəti 
kimi ictimai çevrələrdə oxuduğu 
mühazirələrlə cəmiyyətdə hü-
quqi biliklərin genişlənməsinə, 
vətəndaşların öz hüquq və 
məsuliyyətləri barədə məlumatlı 
olmasına, qanunun aliliyinə xidmət 
edirdi. 1966-cı ildən o, Azərbaycan 
Ensiklopediyasının tarix, fəlsəfə 
və hüquq redaksiyasının elmi 
məsləhətçilərindən biri idi. Ensik-
lopediyanın ayrı-ayrı cildlərində 
çap olunmuş 60-dan çox elmi 
məqalənin müəllifliyi Murtuz 
müəllimə məxsusdur. 

Nəzəri fəaliyyətlə yanaşı, o, hü-
quq elminin praktik məsələlərindən 
də kənarda deyildi. Müvafiq dövlət 
qurumları onun peşəkar alim 

köməyinə çox tez-tez üz tuturdular. 
Təkcə bir faktı yada salaq ki, Mur-
tuz müəllim 1970-ci ildən etibarən 
Azərbaycan Respublikası Prokuror-
luğunun, Azərbaycan Respublikası 
Ədliyyə Nazirliyinin və Azərbaycan 
Respublikası Ali Məhkəməsinin 
elmi məsləhət şuralarının üzvü se-
çilmiş, müxtəlif qanun layihələrinin, 
normativ-hüquqi sənədlərin hazır-
lanmasında iştirak etmişdir.

Professor Murtuz Ələsgərov 
sovet dövründə Azərbaycan 
elmini dünyaya çıxaran, bizi 
beynəlxalq elmi tribunalarda 
layiqincə təmsil edən çox az 
sayda elm adamlarımızdan idi. 
O, Beynəlxalq Hüquq Assosia-
siyasına üzv qəbul olunmuşdu. 
1961-ci ildə Fransada Beynəlxalq 
konfransda "Azərbaycanda hüquq 
elminin nailiyyətləri", 1976-cı 
ildə ABŞ-da ətraf mühitin hüqu-
qi mühafizəsinə dair Beynəlxalq 
konfransda "Azərbaycan Respub-
likasında ətraf mühitin qorunması 
qanunları", 1978-ci ildə Böyük 
Britaniyada “İnsan hüquqları və 
azadlıqlarının beynəlxalq hüquqda 
tanınması”na dair elmi simpozi-
umda, 1984-cü ildə Yaponiyada 
vətəndaşlıq problemlərinə dair 
Beynəlxalq elmi konfrans-
da “Azərbaycan Respublikası 
vətəndaşlarının Konstitusiya hü-
quqları” mövzularında məruzələr 
etmişdi. Bununla da hələ o illərdə 
Azərbaycanın bir dövlət kimi 
beynəlxalq hüquqi çevrələrdə 
tanınmasına töhfə vermişdi. 
Bu missiyanı professor Murtuz 
Ələsgərov yetirdiyi alimlərin 
beynəlxalq çevrəsi ilə də davam 
etdirirdi. Onun rəhbərliyi altında 
20 nəfər namizədlik dissertasiyası  
müdafiə edərək elmlər namizədi 
alimlik dərəcəsi almışdı ki, onla-
rın da 8 nəfəri Çin, Vyetnam, İraq, 
İran, Banqladeş və digər Afrika 
ölkələrindən olan vətəndaşlar idi.

Məlumdur ki, əsl ziyalı 
cəmiyyətdə baş verən proseslərə 
heç zaman biganə qalmır. Xalq 
tarixin çətin sınaqları ilə üz-üzə 
gələndə insanların önünə düşüb on-
ları doğru istiqamətlərə yönəltməyə 
çalışır. Kütlənin yanlışlardan 
çəkinməsinə səy göstərir. Belə 
həlledici məqamlarda karyeradakı 
itkilər, hətta şəxsi həyatı ilə bağlı 
təhdidlər əsl ziyalını tutduğu yoldan 
çəkindirmir. Daşıdığı statusun 
məsuliyyəti, insanların ondan 
gözləntiləri əsl ziyalının vicdanını 
susmağa qoymur, o şəxsi maraqları 
deyil, ictimai mənafeləri uca tutur, 
xalqın səsinə səs verir, haqqın-
ədalətin müdafiəsində dayanır. 

Murtuz Ələsgərov da ziyalı 
adının şərəfini, məsuliyyətini həyatı 
bahasına qoruyan, bunu əməlləri 
ilə doğruldan şəxsiyyətlərimizdən 
idi. Ötən əsrin 80-ci illərinin 
sonlarında bədnam qonşumuz 
Ermənistanın ölkəmizə qarşı hərbi 
təcavüz siyasətinin alovlanmağa 
başladığı ilk günlərdən Azərbaycan 
xalqı professor Murtuz Ələsgərovu 
meydanlarda yanında gördü. 
Tribunalardan onun düşməni və 
havadarlarını beynəlxalq hüquq 
normalarına əməl etməyə səsləyən 

səsini eşitdi. O ağır günlərdə 
Murtuz müəllim xalqımızın haqq 
səsinin dünya ictimaiyyətinə çatdı-
rılmasından ötrü bütün intellektual 
imkanlarını ortaya qoydu. Mərkəzi 
və yerli mətbuatda dərc etdirdiyi 
elmi məqalələrində ermənilərin 
Azərbaycana qarşı ərazi iddiala-
rının əsassız olduğunu, heç bir 
beynəlxalq hüquq normaları ilə 
uzlaşmadığını peşəkar hüquqşünas 
məntiqi ilə sübuta yetirdi. 

1988-ci ilin 15 iyununda 
Azərbaycan Respublikası Ali 
Sovetinin Sessiyasına müraciətində 
Dağlıq Qarabağ Muxtar Vilayətinin 
və Ermənistan Ali Sovetinin 
DQMV-yə dair qərarlarının 
Konstitusiyaya zidd olduğunu 
bəyan etdi. Bunu Azərbaycanın 
ərazi bütövlüyünə, suverenliyinə 
qəsd kimi qiymətləndirdi. Sonrakı 
mərhələlərdə Dağlıq Qarabağ kon-
sepsiyasının tezislərini hazırladı. 
Moskvadakı Dövlət Hüquq İnstitu-
tunda keçirilmiş “Hüquq, qanunçu-
luq və milli siyasət” problemlərinə 
dair beynəlxalq konfransda Dağlıq 
Qarabağın Azərbaycanın ayrılmaz 
tərkib hissəsi olmasını hüquqi 
dəlillərlə sübuta yetirdi. SSRİ 
silahlı qüvvələrinin 1990-cı ilin 
20 Yanvar gecəsi xalqımıza qarşı 
törətdiyi qırğından sonra BMT-nin 
İnsan Hüquqları Komissiyasına 
digər Azərbaycan hüquqşünasları ilə 

birgə tutarlı bir müraciət ünvanladı. 
Həmin müraciətin mətninin müəllifi 
məhz Murtuz Ələsgərov idi. 

Qarabağ savaşının başlanma-
sına xeyir-dua vermiş Qorbaçovun 
ən yaxın adamlarından sayılan 
Aqanbekyana kəskin cavabları, 
Moskvadan Bakıya gələn emissar-
larla hüquq müstəvisində apardığı 
zəka döyüşü də Murtuz müəllimin 
ömürlüyünün şərəfli məqamlarıdır, 
görkəmli alim və dövlət xadimi-
nin xalqımız qarşısındakı tarixi 
xidmətləridir. Bu xidmətlər onun 
milli köklərə bağlılığından, uşaq-
lığından bəri milli ruhun daşı-
yıcısı olmasından, Azərbaycan 
sevgisindən irəli gəlirdi. Amma 
bütün bunlarla Murtuz Ələsgərov 
təkcə Vətənin maraqlarını müdafiə 
etmirdi. Bu işləri yalnız Azərbaycan 
naminə görmürdü. Bununla həm də 
bir hüquqşünas kimi öz məsləkinə 
sədaqət nümayiş etdirirdi. Ədalətin 
keşiyində dayanırdı. Haqqa dəstək 
olmağa can atırdı. 

Murtuz müəllim əqidə ada-
mı olduğunu, ədalət meyarla-
rına sadiqliyini sonrakı tarixi 
dönəmlərdə də dəfələrlə nümayiş 
etdirdi. 90-cı illərin əvvəllərində 
başımıza min bir müsibətlər gətirən 
mənfur qüvvələr ulu öndər Heydər 
Əliyevin Azərbaycanda gedən 
siyasi proseslərdə iştirak imkanları-
nı məhdudlaşdırmaq, onun xalqı-
mıza köməyinin qarşısını almaq 
üçün Konstitusiyaya süni şəkildə 
salınmış yaş senzi bəhanəsini 
gətirərkən buna qarşı haqq səsini 
qaldıranlardan biri məhz Murtuz 
Ələsgərov oldu. Konstitusiyanın 
prezidentliyə namizədlər üçün yaş 
senzi tələb edən 121-ci maddəsinin 
2-ci hissəsinin ləğvi tələbi ilə par-
lament önündə keçirilən mitinqlərə 
rəhbərlik etdi. Bu, xalqın, dövlətin 
üzləşdiyi çətinliklərdən xilas yolunu 
Heydər Əliyevin siyasi hakimiyyətə 
qayıdışında görən, bu yolda 
həmfikirləri ilə birgə əzmkarlıq 
göstərən bir ziyalının vətəndaş 
mövqeyi idi. 

Heydər Əliyev ideyaları 
ətrafında təşkilatlanmış vətənsevər 
ziyalıların yaratdıqları Yeni 
Azərbaycan Partiyasının forma-
laşmasında da Murtuz Ələsgərov 
yaxından iştirak etmişdi. Belə bir 
partiyanın yaradılması üçün ümum-
milli liderə üz tutan və sonralar 
“91-lər” kimi xatırlanacaq görkəmli 
ziyalılarla birgə o da  müraciətə 
imza atmışdı. 

Partiyanın qısa müddətdə 
təşkilatlanmasında, qarşıya çıxan 
hüquqi məsələlərin aradan qaldı-
rılmasında, geniş kütlələr arasında 
böyük nüfuz qazanmasında Murtuz 
Ələsgərovun xidmətləri çox mühüm 
idi. YAP-ın təsis qurultayında 
partiya sədrinin müavini seçilən 
Murtuz Ələsgərov  partiyanın Siyasi 
Şurasının tərkibində ən çətin, prob-
lemli məsələlərin qısa vaxt ərzində 
uğurla həllində siyasi çeviklik və 
qətiyyət göstərir, gənc silahdaşları-
na nümunə olurdu. Partiyanın siyasi 
xəttinin müəyyənləşdirilməsində, 
kütlələrlə iş metodlarının 
seçilməsində, təbliğat və təşviqat 
işlərinin dəqiqləşdirilməsində 

tanınmış hüquq professorunun 
rasional təklifləri birincilər sırasında 
qəbul olunurdu. O, partiyanın sədri, 
ulu öndər Heydər Əliyevin ideya-
larının təbliğatçısı kimi mitinq və 
nümayişlərin ön sırasında gedirdi. 

AXC-Müsavat cütlüyünün 
hakimiyyəti dövründə dövlət struk-
turlarını zorakı yolla ələ keçirmiş 
qaragüruhçular YAP fəallarının fizi-
ki və mənəvi məhvi üçün hərəkətə 
keçəndə də Murtuz Ələsgərovu öz 
mövqeyindən çəkindirmək müm-
kün deyildi. O, mətbuatda fəal 
şəkildə çıxışlar edir, məqalə və 
müsahibələrində Heydər Əliyevin 
siyasi hakimiyyətə qayıdışı 
zərurətini əsaslandırırdı. O, Daxili 
İşlər Nazirliyinin Heydər Əliyevi 
siyasi proseslərdən kənarlaşdırmaq 
üçün Naxçıvanda həyata keçirdiyi 
cinayət aktlarını dövlət tərəfindən 
həyata keçirilən əsl terrorizm əməli 
adlandıracaq qədər böyük cəsarət 
sahibi idi. Müxtəlif fiziki-mənəvi 
təzyiqlərlə üzləşməsinə baxmaya-
raq, o əqidəsindən dönməyən əsl 
məfkurə adamı idi. 

Qaragüruhun cəhdlərinə, 
maneələrinə rəğmən Azərbaycan 
ziyalılarının, ümumən xalqımızın 
arzuları çin çıxdı. 1993-cü ilin 15 
iyununda Heydər Əliyev xalqın 
təkidli tələbi ilə hakimiyyətə qa-
yıtdı. Ulu öndər əvvəl Azərbaycan 
Ali Sovetinin sədri, daha sonra isə 

xalqın yekdil rəyi ilə Azərbaycan 
Respublikasının Prezidenti seçildi. 
Bununla Murtuz Ələsgərovun da 
həyatında yeni bir mərhələ başlandı. 
O, ömrünün mühüm hissəsini həsr 
etdiyi Bakı Dövlət Universitetinin 
rektoru vəzifəsinə təyin edildi. 
Universitet qarşısında duran bir 
sıra problemlərin həlli, ölkəmizin 
bu ilk ali təhsil müəssisəsinin 
zamanın tələblərinə uyğun inkişafı 
istiqamətində addımlar atdı. 

O, BDU-ya rəhbərliklə 
yanaşı, hüquqi dövlət qurucu-
luğu prosesində, yeni hüquqi 
münasibətlər mərhələsinə qədəm 
qoymuş Azərbaycan üçün müxtəlif 
hüquqi sənədlərin hazırlanma-
sında da peşəkar kimi yaxından 
iştirak edirdi. Xüsusilə müstəqil 
Azərbaycan Respublikasının ilk 
Konstitusiya layihəsinin hazır-
lanmasında onun böyük əməyi 
olmuşdur.

1995-ci ilin 12 noyabrında 
Azərbaycan Respublikası Milli 
Məclisinə seçkilər zamanı Mur-
tuz Ələsgərov Yeni Azərbaycan 
Partiyasının siyahısı üzrə müstəqil 
dövlətimizin ilk parlamentinə 
deputat seçildi. 1996-cı il okt-
yabrın 16-da bu görkəmli ictimai 
siyasi xadimə daha böyük etimad 
göstərildi. Murtuz Ələsgərov 
Azərbaycan Respublikası Mil-
li Məclisinin sədri seçildi. 
Müstəqillik tariximizdə ilk dəfə 
olaraq ölkəmizin qanunvericilik 
hakimiyyətinə peşəkar hüquq-
şünasın, Konstitusiya hüququ 
sahəsində görkəmli mütəxəssis 
və alimin, həmçinin bacarıqlı 
təşkilatçı və istedadlı siyasətçinin 
seçilməsi ölkəmizdə parlamenta-
rizm ənənələrinin formalaşması və 
inkişafı baxımından çox mühüm 
hadisə idi. 

Murtuz Ələsgərov bu mötəbər 
kürsüdə 1996-2005-ci illəri 
əhatə edən fəaliyyəti dövründə 
Azərbaycan dövlətçiliyinin 
möhkəmlənməsində müstəsna 
xidmətlər göstərdi. Ölkəmizdə 
həyata keçirilən dövlət quruculuğu 
proseslərinin, demokratik islahat-
ların hüquqi bazasının formalaşdı-
rılması, qanunvericilik sisteminin 
müasir dövrün tələblərinə uyğun-
laşdırılması üçün bütün gücünü 
ortaya qoydu. Murtuz Ələsgərovun 
Azərbaycan Milli Məclisinə 
rəhbərlik dövrü Azərbaycanın 
parlamentarizm tarixinin parlaq bir 
səhifəsidir. 

Hər bir vətənpərvər ziyalının 
mənsub olduğu xalqın, dövlətin 
gələcəyi ilə bağlı arzuları olur. 
Bu ilin 20 sentyabrında anadan 
olmasının 90 ili tamamlanan 
Murtuz Ələsgərov bütün ömrünü 
Azərbaycanın xoşbəxt gələcəyinə 
sərf etdi. 

Azərbaycan Respublika-
sının Prezidenti cənab İlham 
Əliyevin rəhbərliyi ilə tarixinin 
ən qüdrətli mərhələsini yaşayan 
müstəqil Azərbaycan dövlətinin 
bugünkü uğurları isə başqa dəyərli 
düşüncə adamlarımız kimi Murtuz 
müəllimin də reallığa çevrilmiş 
arzularıdır. 

Haqqa, ədalətə və xeyirxahlığa 
tapınan ömür yolu 

Ənvər SEYİDOV,   
 Bakı Ağır Cinayətlər Məhkəməsinin hakimi,  
hüquq elmləri doktoru


